
Umhverfis- og auðlindaráðuneytið  

Skuggasundi 1  

101 Reykjavík 

 

Reykjavík, 8. febrúar 2021 

 

Efni: Umsögn SORPU um drög að breytingu á lögum vegna innleiðingar hringrásarhagkerfisins, S-

11/2021 

 

Vísað er til tilkynningar í samráðsgátt stjórnvalda frá 15. janúar sl., þar sem óskað er eftir umsögnum 

um ofangreind drög að breytingu á lögum vegna innleiðingar hringrásarhagkerfisins. 

SORPA leggur áherslu á eftirfarandi atriði í umsögn sinni: 

• SORPA styður almenna samræmingu á flokkun og sérsöfnun úrgangs og að samræming sé á 

sorphirðu meðal sveitarfélaga 

• SORPA leggur áherslu á að lagt verði mat á kostnaðaráhrif frumvarpsins 

• SORPA fagnar því að aukin framleiðendaábyrgð sé fyrirhuguð 

• SORPA kallar eftir heimild fyrir meðhöndlunaraðila úrgangs til að nota gjaldskrár til að hvetja 

til flokkunar, án þess að heildarkostnaður við meðhöndlun úrgangs aukist 

• SORPA telur innleiðingu samræmdra merkinga vera skref í rétta átt í úrgangsmálum 

 

Markmið eigenda SORPU og verkefni í úrgangsstjórnun á forræði SORPU og eigenda  

SORPA fagnar þeirri auknu áherslu á hringrásarhagkerfið og endurnýtingu, endurvinnslu og endurnot 

sem boðuð er í frumvarpinu, meðal annars með breytingum á markmiðsákvæði laganna.  

Á vegum eigendavettvangs SORPU  og stjórnar byggðasamlagsins hefur verið mótuð aðgerðaráætlun 

um innleiðingu á heildalausn úrgangsmála á höfuðborgarsvæðinu. Nú þegar hefur verið ákveðið að 

hætta urðun í Álfsnesi eigi síðar en 31. desember 2023. Leiðarljósið er því skýrt og SORPA vinnur að 

því að finna úrgangsstraumum endurvinnslufarvegi með markmið hringrásarhagkerfisins að leiðarljósi. 

Fyrsta skrefið var opnun gas- jarðgerðarstöðvar SORPU (GAJA) þar sem allt að 40.000 tonn af lífrænum 

úrgangi munu fara til vinnslu árlega og orka og næringarefni verða endurheimt.  

Helstu aðgerðir sem unnið er að í tengslum við lokun urðunarstaðar í Álfsnesi eru: 

a. Breytt meðhöndlun lífúrgangs: um 40 þ. tonn á ári  

b. Breytt meðhöndlun á brennanlegum úrgangi: 50-70 þ. tonn á ári  

i. Þar af meðhöndlun á  plasti sem er óendurvinnanlegt, t.d. vegna samsetningar: 10-15 

þ. tonn á ári  

c. Urðun óvirks úrgangs eftir árið 2023 – ca. 20 þ. tonn árlega  

Eigendavettvangur SORPU samþykkti á fundi sínum 6. apríl 2020 að þessi tillaga að aðgerðaáætlun og 

tímalínu yrði mótuð áfram og á stjórnarfundi SORPU. 31. júlí 2020 var samþykkt verk- og tímaáætlun 

um áframhaldandi mótun og útfærslu. Eigendafundur SORPU bs. staðfesti þessa ákvörðun stjórnar 

byggðasamlagsins 7. september 2020.  

Rétt er að undirstrika að samhliða innleiðingu og framkvæmd þeirra aðgerða sem hér er lýst, er verið 

að vinna að undirbúningi og innleiðingu annarra verkefna sem tengjast heildarlausn úrgangsmála á 

höfuðborgarsvæðinu. Önnur helstu verkefni eru:  

• Aukið hlutfall endurnotkunar, endurvinnslu og endurnýtingar úrgangs.  

• Samræming á flokkun og meðhöndlun úrgangs á stafssvæði SORPU bs.  

• Framtíðarurðunarstaður fyrir óvirkan úrgang eftir lokun urðunarstaðarins í Álfsnesi.  

Boðaðar breytingar á þeim lögum sem hér eru til umfjöllunar styðja í megindráttum við markmið 

SORPU og eigendasamkomulagsins. Aukin sérsöfnun og útvíkkuð framleiðendaábyrgð eru til þess fallin 

að auðvelda SORPU að finna hreinni úrgangsstraumum farveg og lækka kostnað í móttöku og vinnslu 

úrgangs, og jafnvel afsetningu efnisstrauma. Það er þó talið líklegt að auknar kvaðir um sérsöfnun við 

heimahús muni auka kostnað sveitafélaga, sem standa að SORPU, við sorphirðu. Heildaráhrif 

kostnaðar boðaðra lagabreytinga hafa ekki verið metin og því óvíst hver áhrif breytinganna verða á 

heildarkostnað við úrgangsstjórnun á starfssvæði SORPU. 

 

Sérstök söfnun og flokkun úrgangs 

SORPA styður almenna samræmingu á flokkun og sérsöfnun úrgangs og að samræming sé á sorphirðu 

meðal sveitarfélaga. Hreinni efnisstraumur er leiðin að betri auðlindanýtingu. Því er mikilvægt að koma 

skýru verklagi á það að sérsafnaðir efnisstraumar mengist ekki af öðrum efnisstraumum, hvorki við 

söfnun né í gegnum endurvinnsluferlið.  Sérstök söfnun og flokkun úrgangs er að auki til þess fallin að 

stuðla að nýsköpun á sviði úrgangsmeðhöndlunar þar sem ýtt væri undir betri nýtingu auðlinda.  

 

Kostnaðarmat 

SORPA leggur áherslu á að lagt verði mat á kostnaðaráhrif mismunandi útfærslu sérsöfnunar, 

breytingar á fyrirkomulagi gjaldtöku fyrir söfnun, meðhöndlun, umfang, og útfærslu 

framleiðendaábyrgðar. Sá tími sem veittur er í frumvarpinu til innleiðingar breytinga skiptir þar að auki 

verulegu máli við mat á fjárhagslegum áhrifum. Jafnframt er mikilvægt að við innleiðingu og 

framkvæmd laganna fari fram vöktun á því hvort markmið laganna og vænt kostnaðaráhrif gangi eftir. 

Verði frumvarpið að lögum mun það að öllum líkindum hafa fjárhagsleg áhrif fyrir flesta 

úrgangseigendur. Þar sem kostnaðarmat hefur ekki farið fram áskilur SORPA sér rétt til að endurskoða 

framlagða umsögn eða gera frekari athugasemdir við frumvarpið eftir því sem málinu fleytir fram.  

SORPA hefur fjárfest fyrir hönd eigenda í endurvinnslustöðvakerfi og rekur víðtækt net 

grenndarstöðva. Íbúar höfuðborgarsvæðisins losa sig við verulegt magn úrgangs á hverju ári á þessa 

staði. Til upplýsinga er bent á að endurvinnslustöðvar og grenndargámar taka við 61% úrgangs frá 

heimilum á móti 39% sem berast frá söfnun við húsvegg íbúa í gegnum tunnur fyrir blandaðan úrgang, 

pappír og pappa og plast, samkvæmt bókhaldi SORPU. Þetta kerfi ýtir verulega undir virkni 

hringrásarhagkerfisins og má nefna að hlutir til endurnota berast inn á endurvinnslustöðvar eru seldir 

í Góða hirðinum. Einnig hefur SORPA fjárfest verulega í búnaði til að aðskilja úrgangstegundir og ná 

lífrænum úrgangi úr almennum úrgangi. Það er álit SORPU að tryggja þurfi sveitafélögum svigrúm til 

að nýta fjárfestingar sem nú þegar hefur verið farið í til ná fram markmiðum laganna. 

Framleiðendaábyrgð  

SORPA fagnar því að aukin framleiðendaábyrgð sé fyrirhuguð sem er í samræmi við áherslur tilskipana 

ESB um hringrásarhagkerfið en telur þó nauðsynlegt að skýra lagatextann betur þannig að ljóst sé 

hvaða kostnaði sveitarfélaga framleiðendaábyrgð skal standa undir. Tryggja þarf að þeir fjármunir sem 

greiddir eru til Úrvinnslusjóðs vegna framleiðandaábyrgðar skili sér til þeirra sem safna úrgangi og 

meðhöndla hann og dragi úr kostnaði sveitarfélaga við meðhöndlun úrgangs. 

Fjallað er um framleiðendaábyrgð í lögum um hollustuhætti og mengunarvarnir, í lögum um 

meðhöndlun úrgangs og lögum um úrvinnslugjald. Því er flókið að átta sig á því hver er í raun ábyrgð 

framleiðenda og hvort nægjanlega vel sé skilgreint í lögum um úrvinnslugjald að gjaldið skuli standa 

undir allri ábyrgð framleiðenda eins og hún er skilgreind á hverjum tíma í lögum um meðhöndlun 

úrgangs. SORPA telur mikilvægt að ákvæði um framleiðendaábyrgð og úrvinnslugjald séu endurskoðuð 

með eftirfarandi að leiðarljósi:  

• Tryggt sé að framleiðendaábyrgð skuli standa undir allri meðhöndlun vara en ekki eingöngu 

þeim vörum er skila sér í endurvinnslu eða eru hæfar til endurvinnslu. 

• Skýrt sé hvaða útgjöldum sveitarfélaga við söfnun, móttöku og meðhöndlun úrvinnslugjald og 

framleiðendaábyrgð eigi að standa undir. 

• Skýrt sé hvað telst fullnægjandi fræðsla og hreinsun á rusli á víðavangi. 

SORPA leggur til að tekið verði til skoðunar að fleiri tegundir úrgangs verði metnar með tilliti til þess 

að vera felldar undir framleiðandaábyrgð, sérstaklega úrgangsflokkar sem er ýmist erfitt að 

endurvinna eða hafa takmarkaðan líftíma. Með því að færa slíkar úrgangstegundir undir 

kostnaðarábyrgð framleiðanda mætti vænta að til yrði hvati til að efnisnotkun yrði endurskoðuð 

og/eða efnunum tryggður farvegur til endurnotkunar eða endurvinnslu. 

 

Grænar gjaldskrár  

Starfsemi SORPU lýtur fjölda reglna. Meðal þeirra er 23. grein laga númer 55/2003 um meðhöndlun 

úrgangs. Þar segir:  

„Rekstraraðili förgunarstaðar, hvort sem um er að ræða sveitarfélag, byggðasamlag eða 

einkaaðila, skal innheimta gjald fyrir förgun úrgangs. Gjaldið skal nægja fyrir öllum kostnaði 

við förgun úrgangsins, þ.m.t. uppsetningu og rekstur viðkomandi förgunarstaðar. Þar sem 

úrgangur er urðaður skal gjaldið einnig að svo miklu leyti sem unnt er standa undir kostnaði 

sem fylgir því að setja fjárhagslega tryggingu eða jafngildi hennar, [sbr. 45. gr.], áætluðum 

kostnaði við lokun staðarins og nauðsynlegu eftirliti í kjölfar lokunar í 30 ár. […].“ 

SORPA leggur þann skilning í ofangreint lagaákvæði að hver úrgangsflokkur verði að standa straum af 

meðhöndlun þess úrgangsflokks. Þetta gerir það að verkum að ekki er hægt að hnika gjaldskrá 

samlagsins til til að hvetja til aukinnar flokkunar með því að lækka gjald á móttöku endurvinnsluefna 

en hækka gjald á móttöku annarra úrgangsflokka, til dæmis óflokkaðs úrgangs.  

Þar sem umrædd lög eru til umfjöllunar í ráðuneytinu hvetur SORPA til að gerðar verði breytingar á 

lagaákvæðinu þannig að ofangreindar breytingar á gjaldskrá verði heimilar, og býður fram aðstoð sína 

við ráðuneytið í að útfæra lagaákvæðið. Forsenda væri þó að tekjur þess sem meðhöndlar úrgang af 

innheimtu gjaldanna verði ekki meiri en sem nemur heildarkostnaði meðhöndlunar úrgangsins, að 

meðtöldum kostnaði við innviðauppbyggingu og fjárfestingu. Með þessu myndi skapast hvati til að 

auka flokkun og draga úr urðun.  

 

Samræmdar úrgangsmerkingar  

SORPA telur að innleiðing samræmdra merkinga sé skref í rétta átt í úrgangsmálum á Íslandi og vekur 

í því samhengi athygli á  vinnu Fenúr á nýliðnu ári. Fenúr hefur þýtt og staðfært nýtt og samræmt 

norrænt merkingakerfi fyrir úrgang. Merkingarnar byggja á dönskum úrgangsmerkingum og norrænu 

samstarfi um samræmdar merkingar í úrgangsmálum. 

Formaður Fenúr hefur þegar afhent umhverfis- og auðlindaráðherra fyrstu merkin ásamt handbók 

með leiðbeiningum um notkun. Samræmt, einfalt og gott merkingakerfi er mikilvægt til að stuðla að 

betri flokkun og styður við bætta úrgangsstjórnun á Íslandi. SORPA hyggst innleiða þessar merkingar á 

næstu árum.   

SORPA telur að kveða ætti á um notkun flokkunarmerkinga á umbúðir, ekki aðeins á flokkunarílát. 

Tækifæri er til að samþætta greiðslur vegna endurvinnanlegra og óendurvinnanlegra efnistegunda 

sem notaðar eru í umbúðir og flokkunarmerkingar umbúða. Þannig mætti nota kerfið enn frekar til að 

búa til hvata fyrir framleiðendur að velja fremur endurvinnanleg efni eða umbúðir. Það gefur 

neytandanum tækifæri til að átta sig betur á hvernig umbúðir skulu flokkast og til að gera kröfur á 

framleiðendur um að gera betur í þeim tilfellum sem vörur eru í óendurvinnanlegum umbúðum. 

 


